                                                                                                                               ШӘҮКӘТ ГАЛИЕВ 
Чулпы чыңы
«Китап сатып алыр өчен әни Һади абыйга үзенең чәченә үреп йөри торган тәңкәләрен берәм-берәм бирә торган иде».
                                   (Хәнифә Такташева истәлекләреннән)
Чылтыр-чылтыр чулпы чынлавы... 
Елтыр күзле малай бишектә. 
Биләүләрдә яткан чактан ук 
Шушы җырны Һади ишеткән.
Таныш көйләр һаман чыңлаган, 
Таныш чыңнар бер дә тынмаган. 
Йөрәгенә моңын сеңдереп 
Тыңлаган да Һади тыңлаган.
Сөйләшәләр нидер тәңкәләр, 
Серләшәләр нидер тәңкәләр. 
Тәңкәләрнең телен кем белгән, 
Бала күңлен белә әнкәләр.
...Уеннарын ташлап беркөнне 
Чабып керә Һади ишектән:
- Бик кызыклы китап саталар, 
Алыйк әле, әнкәй, ничек тә!
Шәмсениса апа ни дисен, 
Юк акчаны каян аласы? 
Зәңгәр күзен төбәп, ялварып, 
Өметләнеп тора баласы.
Чылтыр-чылтыр чулпы чыңлавы 
Тынып кала ана кулында. 
Ана кулы -  калын толымда, 
Толымдагы тәңкә -  улында.
Ничәнче кат Һади шатлана, 
Ничәнче кат Һади очына —
Ничәнче кат инде әнкәсе 
Көмеш тәңкә сала учына.
Күзен алмый ана улыннан, 
Күзен алмый улы китаптан. 
Тәэсирләнеп йөри ничә көн –
Күңелендә яңа көй тапкан.
Аһәңендә чорлар чыңлавы, 
Бик борынгы җыр-моң яңара, 
Мәйданнарга чыга даһилар, 
Гасыр белән бергә янарга...

